
నగ్గుణారావంబు నతనిసాహసము - నగ్గించి యతనితో ననియె రావణుఁడు

"పిన్నవై యుండియుఁ బేర్చుచు ననికి - సన్నద్ధగతి నీవు చనుదెంచు గొప్పఁ

బుచ్చెద నంతకుపురికి లక్ష్మణుఁడ! - యిచ్ఛందమున నిల్వు మించుకతడవు”

అనవుడు విని రాఘవానుజుం డనియె - “దనుజాధముఁడ! యీవృథాగర్వ మేల?

డాసినవాఁడ మాటలు సెప్ప కిపుడు - చేసి చూపుదుఁగాక చెలఁగి నీలావు”

అనిన సౌమిత్రి నేడమ్ముల నేసె - దనుజునియమ్ము లుధ్ధతి లక్ష్మణుండు

నడుమనె త్రుంచిన నాకారి యప్పు - డడరెడుకోప ముదగ్రమై పర్వ,3330

ఘనతరజ్యానాదకలితంబు గాఁగ - ననయంబు నిగుడించె నమ్ములవాన

నయ్యంపతండంబు లందందఁ ద్రుంచి - వెయ్యేసిశరములు వెస నేసె నతఁడు

నాయస్త్రములకు మా ఱైనయస్త్రముల - నేయ నేరక దానవేశ్వరుం డపుడు

తలకొని యొకబ్రహ్మదత్తబాణమున - లలితవక్షం బేయ లావెల్లఁ దూలి

విల్లూతగాఁ గొని వేగంబె తెలిసి - పెల్లుగా నార్చుచుఁ బేర్చి లక్ష్మణుఁడు

ఘనబాణ మొకట రాక్షసనాథువిల్లుఁ - దునిమి యంతటఁ బోక దోర్బలం బెసఁగ

మూఁ డగ్ను లనఁ బోలు మూఁడుబాణముల - వాఁడిమి మీఱంగ వడి వక్ష మేసె.

నేసిన మూర్ఛిల్లి యింతలోఁ దెలిసి - యాపన్నసత్త్వసమగ్రుఁడై కదిసి

తనవిల్లు విఱిచిన దానికి నసుర - మనములోఁ జాల విస్మయమును బొంది

కలుషించి నిచ్చలు గంధపుష్పముల - నలవడఁ బూజింప నమరినదాని

యనిమిషావలి యెల్ల నాహారవంబు - లొనరింపఁ బరితెంచు నుగ్రతఁ జూచి,

	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

